
అని మనసిజుండు మీఁదులేక పలికిన విని రతి పరమేశ్వరుమాహాత్మ్యంబు దలంచి

వెండియు నిట్లనియె.

అతనిశరాసనంబు గనకాచల మిక్షుశరాసనంబు నీ

కతనికి నమ్ము పాశుపత మంటినఁ గందెడుపువ్వు లమ్ము నీ

కతఁడు పురాపహారి విరహాతురపాంథజనాపహారి నీ

వతనికి నీకు హస్తిమశకాంతర మెమ్మెయి నెన్ని చూచినన్.

ఆఁడదాన నబల నైన నేయించుక యలిగి చూచుడును భయమున దలరు

దుగ్రునుగ్రలోచనోద్భూతవహ్నికి నెదిరి నిలువ నీకు నెంతకొలఁది.

తలిరాకులైనఁ గదల్ప నోపనిమందపవనుండు నొకపెనుప్రాపు గాఁగ

నెంతవేసవి ముట్టిన నెండఁగమరు ననువసంతుండు దగుసహాయంబు గాఁగఁ

గాకిపిల్లల కోడుపికములుఁ బోటు, మగలుగా నుగ్రుపైఁ బోవఁదగునె మదన.

చిరముగ నొల్వువడ్డనరసింహునికంటెను బెద్దవే శిరం

బురలఁగ నాటువడ్డజలజోద్భవుకంటెనుఁ బెద్దవే పెనుం

గరిగొనఁ గాల్పువడ్డజముకంటెనుఁ బెద్దవె నీవు విశ్వసం

హరు నుఱ కెత్తిపోయి కలహంబున నోర్వఁగ నీయలంతియే.

హరికంకాలము చేతిముద్ర దివిజేంద్రాస్థుల్ సుభూషావళుల్

గరళం బభ్యవహార మంతకతనుక్షారంబు మైపూఁత పం

